
1. Ընթացիկ իրավիճակը և իրավական ակտի ընդունման անհրաժեշտությունը․
	ՀՀ կառավարության 2024 թվականի դեկտեմբերի 27-ի թիվ 2060-Ն որոշման 13-րդ կետի  գ) ենթակետի, ՀՀ բարձր տեխնոլոգիական արդյունաբերության նախարարի հրամանով հաստատվել է «Ձեռներեցության տեխնոլոգիական էկոհամակարգ» միջոցառումների ծրագիրը և ծրագրային ուղղությունները, որի արդյունքում անհրաժեշտություն է առաջացել ՀՀ 2025 թվականի պետական բյուջեում կատարելու որոշ հոդվածային փոփոխություններ՝ «Այլ ընթացիկ դրամաշնորհներ» հոդվածի փոխարեն սահմանելով «Ընդհանուր բնույթի այլ ծառայություններ»:   
	ՀՀ բարձր տեխնոլոգիական արդյունաբերության նախարարությունը (այսուհետ՝ Նախարարություն), հանդիսանալով բարձր տեխնոլոգիաների ոլորտում պետական քաղաքականությունը մշակող և իրականացնող լիազոր մարմին, կարևորում է Հայաստանում ստարտափ էկոհամակարգի զարգացումը, ինչը կնպաստի երկրի տնտեսության առաջընթացին, արտադրողականության և մրցունակության մակարդակի բարձրացմանը, կայուն բիզնես միջավայրի ստեղծմանը:
	Հարկ է նշել, որ հայաստանյան շուկայում գործունեություն իրականացնող ընկերությունների մեծ մասը թիրախավորում է համաշխարհային շուկան, որտեղ մուտք գործելու և հաջողությամբ գործունեություն ծավալելու համար անհրաժեշտ է նաև մասնակցել միջազգային աքսելերացիոն ծրագրերին: Ընկերությունների կարիքների գնահատման արդյունքում պարզ է դարձել, որ անհրաժեշտ է խթանել աքսելերացիոն ծրագրեր իրականացնող միջազգային ընկերությունների մուտքը և գործունեության ծավալումը հայաստանյան շուկայում: Վերջինիս ապացույցն է նաև Վրաստանում արդեն իսկ գործող միջազգային «500 Global» աքսելերատորի առկայությունը, որի ծրագրերին, ի թիվս վրացական, ադրբեջանական և ղազախական ընկերությունների, մասնակցում են նաև հայկական ընկերությունները:  
Նպատակ ունենալով նմանատիպ ուսուցողական և զարգացնող ծրագրերը Հայաստանում հիմնադրելու՝ Նախարարությունը հանձն էր առնել աշխարհի թոփ 10 լավագույն աքսելերացիոն ծրագրեր իրականացնող ընկերություններից մեկին հրավիրել Հայաստան: Այդ նպատակով 2023 թվականի դեկտեմբերի 28-ին ՀՀ բարձր տեխնոլոգիական արդյունաբերության Նախարարությունը հայտարարել էր աքսելերացիոն ծրագրի ձեռք բերման ԲՏԱՆ-ԲՄԽԾՁԲ-2024/01 ծածկագրով բաց մրցույթ, որը, սակայն, չի կայացել հայտեր չլինելու պատճառով: 
Այնուհետև 2024 թվականի մայիսի 27-ին հայտարարվել էր «ԲՏԱՆ-ԴՄ-2024/04» ծածկագրով «Աքսելերացիոն ծրագիր» դրամաշնորհի հատկացման մրցույթ, որին դիմել էր 4 կազմակերպություն՝ 
1. 500 Startups Incubator LLC, 
2. Parsec Institute (Draper University LLC-ի հետ կոնսորցիում), 
3. Plug & Play Germany GmbH և 
4. «Անահիտ տեխնոկենտրոնը» “Innov8 Global Advisory” LLC և “The Startup Embassy” Ltd կոնսորցիումով: 
Մրցութային հանձնաժողովի կողմից դրամաշնորհային մրցույթին դիմած կազմակերպություններից առավելագույն քանակի «կողմ» ձայներ ստացավ «Plug & Play Germany GmbH» կազմակերպությունը, որի հետ 2024 թվականի օգոստոսի 15-ին կնքվեց պայմանագիր՝ 333,079,123 ՀՀ դրամ գումարի չափով:
«Plug and Play»-ի միջազգային աքսելերատորի 26-շաբաթյա աքսելերացիոն ծրագրի մասնակցության համար ստացվել էր 119 հայտ, որից նախնական սքրինինգային փուլ էր անցել 78-ը, որոնց հետ իրականացվել էին հարցազրույցներ (pitching) հեռավար եղանակով: Արդյունքում ծրագրին մասնակցելու համար ընտրվել են 20 ստարտափներ՝ TACTUN, Kerpak, The Fintch, EdMap, Prodmap, Doctor Yan, Biocentric, Wearify, Moby, Sestive, Drawstory, Hoviv, FiveBrane, Text՛n՛Payme, Doodooc, Hirebee, DoccY, CaseLens, Pearch Al, Zegashop:
Նախարարությունը միջազգային աքսելերացիոն ծրագիր իրականացնելու նպատակով թիրախավորել է աշխարհի լավագույն 5 աքսելերատորներին՝ համաձայն «Pitchbook» միջազգային տեղեկատվական և վիճակագրական հարթակի տվյալների: Դրանք են՝ «Y Combinator», «Techstars», «Plug and Play», «500 Global» և «AngelPad»: Նշվածներից հայկական շուկայով հետաքրքրություն են հայտնել միայն «Plug and Play»-ն ու «500 Global»-ը:
Հարկ է նկատել, որ մեր տարածաշրջանում արդեն իսկ գործում է ևս մեկ միջազգային աքսելերատոր՝ «500 Global»-ը, որի համար թիրախային շուկան համարվում է Վրաստանը: «500 Global»-ը Վրաստանում իր ծրագրի շրջանակներում ներդրում է կատարում մասնակից բոլոր ստարտափների մեջ, որը պահանջում է լրացուցիչ ֆինանսավորում: Հայաստանում իրականացվող ծրագրի համար «500 Global»-ը նույնպես առաջարկել է համագործակցության այդ մոդելը, ինչը այս պահին ընդունելի չէ: Բացի այդ, «500 Global»-ը հիմնական գործունեությունն իրականացնում է Վրաստանում և Հայաստանում մասնաճյուղ բացելու վերաբերյալ առաջարկ չի ներկայացրել։ Առաջարկվող ծրագիրը նախատեսվում է իրականացնել վրացական մասնաճյուղի միջոցով, ինչը կարող է որոշակի ռիսկեր առաջացնել հայկական ստարտափ էկոհամակարգի համար: «YCombinator» աքսելերատորը գործունեություն է ծավալում բացառապես ԱՄՆ-ում, իսկ «AngelPad» աքսելերատորը` միայն Նյու Յորքում և Սան Ֆրանցիսկոյում: «Techstars»-ը վերջերս վերանայել է իր ռազմավարությունը և հետաքրքրություն չի ցուցաբերում հայկական շուկայի նկատմամբ: Բացի այդ, նրանք չէին դիմել Նախարարության հայտարարած նախորդ 2 մրցույթներին:
 Հիմք ընդունելով վերոնշյալ հանգամանքները, ինչպես նաև այն փաստը, որ «Plug and Play» կազմակերպության հետ արդեն իսկ ունենք հաջողված ծրագիր, և որ կազմակերպությունը քաջատեղյակ է հայաստանյան շուկային և ստարտափ էկոհամակարգին՝ առաջարկվում է վերոնշյալ համագործակցությունը դարձնել շարունակական՝ հնարավորություն տալով ձեռք բերված արդյունքները զարգացնել առաջիկա տարիների ընթացքում:
Դրամաշնորհից դեպի գնումներ փոփոխությունը պայմանավորված է այն հանգամանքով, որ «Plug and Play» կազմակերպության հետ նպատակահարմար է պայմանագրով սահմանել ծրագրի բովանդակությունը, պայմաններն ու արդյունավետության չափանիշները (KPI), ինչպես նաև ներդրումներ ներգրավելու պայմանները: Կնքվելիք պայմանագրով սահմանվող KPI-ների չկատարման կամ ոչ բավարար կատարման պարագայում կազմակերպությանը կներկայացվեն առաջարկներ և կտրվեն ողջամիտ ժամկետներ արձանագրված անհամապատասխանությունները շտկելու համար:
 Ծրագրի իրականացման համար ՀՀ պետական բյուջեից լրացուցիչ ֆինանսավորման անհրաժեշտության կարիք չկա: 
Ելնելով վերոգրյալից նախագծով առաջարկվում է աքսելերացիոն ծրագրի իրականացման համար առավել նպատակահարմար և համապատասխանելի  ծառայությունները ձեռք բերել  «Plug and Play» կազմակերպության մեկ անձից (ՄԱ) գնում կատարելու ընթացակարգով՝ հիմք ընդունելով  «Գնումների մասին» օրենքի 23-րդ հոդվածի 1-ին մասի 1-ին կետի դրույթները: 
2. Իրավական ակտի կիրարկման դեպքում ակնկալվող արդյունքը. 
Սույն իրավական ակտի ընդունման արդյունքում կապահովվի 2025 թվականին հաստատված ծրագրերի ամբողջական և արդյունավետ իրագործումը: 
Եռամյա ծրագրի շրջանակներում տարեկան նախատեսվում է իրականացնել 2 ծրագիր՝ յուրաքանչյուրում ընդգրկելով 15-20 ստարտափ: Մեկնարկը տրվում է ինկուբացիոն ծրագրով, որին հաջորդում է նախաաքսելերացիոն ծրագիրը (pre-acceleration), որից հետո անցում է կատարվում աքսելերացիոն ծրագրին: Այսպիսով ծրագիրը ընդգրկում է ստարտափների զարգացման ամբողջական ցիկլը: Եռամյա ողջ միջոցառման արդյունքում նախատեսվում է կազմակերպել 6 ծրագիր, ինչպես նաև «Ներուժ» սփյուռքի տեխնոլոգիական ստարտափների ծրագրի աքսելերացիոն բաղադրիչը կամ Նախարարության առաջարկությամբ այլ կարճաժամկետ աքսելերացիոն միջոցառում՝ համագործակցության 3 տարիների ընթացքում: Երկարաժամկետ համագործակցության պարագայում՝ Plug and Play-ը նախատեսում է Հայաստանում հիմնել մասնաճյուղ, որն ունենալու է առնվազն 4 հիմնական աշխատող:
[bookmark: _Hlk197436326]Ծրագրի արդյունավետության չափանիշները (KPI) կարող են լինել.
· Մասնակից բոլոր ստարտափները ներկայացնում են իրենց պրոդուկտի մշակման ճանապարհային քարտեզ և ստարտափի բարելավման ծրագիր՝ ինկուբացիոն, մինչ֊աքսելերացիոն և աքսելերացիոն ծրագրերի ավարտից առաջ։
· աքսելերատորի կողմից տարեկան ներդրումների չափ՝ 50,000 ԱՄՆ դոլարի չափով,
· «Plug and Play»-ի միջազգային միջոցառումներին մասնակցություն՝ 5 մասնակից ստարտափ,
· մասնակից ստարտափների կողմից նոր շուկաների բացահայտում՝ 3-5 ուղղություն (օր․՝ ԱՄՆ, Ասիա-խաղաղօվկիանոսյան տարածաշրջան, Եվրոպա, Մերձավոր Արևելք),
· կորպորացիաների հետ ծանոթությունների քանակը՝ ամբողջ ծրագրի ընթացքում 300` հարմարեցված ստարտափների կոնկրետ կարիքներին և ոլորտներին,
· վենչուրային ֆոնդերի հետ ծանոթությունների քանակը՝ տարեկան 120,
· մարքեթինգային արշավ՝ շաբաթական առնվազն 2 հրապարակում կամ նորությունների թարմացում աքսելերատորի սոց. հարթակներում, վիդոնհոլովակների ստեղծում, ծրագրի ընթացքի լուսանկարահանում և այլն: 
Ծրագրի կատարողականի արդյունավետության ամբողջական չափանիշները (KPI) սահմանվելու են պայմանագրով:
1043 «Բարձր տեխնոլոգիական արդյունաբերության էկոհամակարգի և շուկայի զարգացման» ծրագրի 11009 «Ձեռներեցության տեխնոլոգիական էկոհամակարգ» միջոցառման 2025 թվականին միջազգային աքսելերացիա բաղադրիչի համար նախատեսված 336,0 մլն․ դրամ գումարից նախատեսվում է 150,0 մլն․ դրամ վճարել 2024 թվականի դրամաշնորհային պայմանագրի ավարտական հաշվետվություններն ընդունելուց հետո, իսկ մնացած 186,0 մլն․ դրամ գումարը առաջարկվում է վերաբաշխել «Այլ ընթացիկ դրամաշնորհներ» հոդվածից 186,0 մլն․ դրամ գումարը նվազեցնելով և ավելացնելով «Ընդհանուր բնույթի այլ ծառայություններ» հոդվածին։ 
4. Ներկայացվող հարցի կապակցությամբ լրացուցիչ ֆինանսական միջոցների պահանջի անհրաժեշտությունը, ինչպես նաև Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունների մասին.
Նշված նախագծի ընդունումը չի հանգեցնի ՀՀ պետական բյուջեի ծախսերի ավելացման կամ նվազեցման։
 
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, կառավարության 2021-2026 թթ. ծրագիր, ոլորտային և/կամ այլ ռազմավարություններ.
Ներկայացված նախագիծը բխում է ՀՀ կառավարության 2021 թվականի օգոստոսի 18-ի N 1363-Ա որոշմամբ հաստատված Հայաստանի Հանրապետության կառավարության 2021-2026 թվականների ծրագրի մի շարք բաժիններով սահմանված քաղաքականության ուղղություններից։ Մասնավորապես, 2.3-րդ «Բարձր տեխնոլոգիաներ» բաժնով սահմանված քաղաքականության ուղղություններից, ըստ որի՝  
· բարձր տեխնոլոգիական ոլորտում տեխնոլոգիական կրթության որակական և  քանակական բարելավում,
· բարձր տեխնոլոգիական ընկերություններում (ստարտափներում) անհրաժեշտ ներդրումներ ներգրավելու և  դրանց հետագա զարգացումն ու համաշխարհային շուկա ելքն ապահովելու նպատակով ֆինանսական գործիքներ ներգրավելու հնարավորությունների շարունակական մեծացում, այդ թվում՝ պետական աջակցության ծրագրերի միջոցով,
· տեխնոլոգիական ներուժի ներգաղթի խթանմանն ուղղված միջոցառումների իրականացում, 
· աշխարհի տեխնոլոգիական, կրթական, գիտահետազոտական կենտրոններից գիտելիքի և հմտությունների ներհոսքն ապահովելու, տեխնոլոգիական ոլորտում զարգացումը, ներդրումների ներգրավումը խթանելու նպատակով կրթական և աքսելերացիոն ծրագրերի իրակականացում,
· Հայաստանում Հանրապետությունում առկա տեխնոլոգիական կենտրոնների, տեխնոպարկերի, աքսելերատորների և ինկուբատորների կարողությունների բարելավում, ինչպես նաև  տարածքային համաչափ զարգացման նպատակով ՀՀ մարզերում նոր կենտրոնների հիմնում, այդ թվում՝ միջազգային համագործակցության հիման վրա, 
· բարձր տեխնոլոգիական ոլորտի առաջանցիկ զարգացման նպատակով տեխնոլոգիական ընկերությունների և բուհերի արդյունավետ համագործակցության խթանում՝ նոր մասնագետների պատրաստման և այլ ոլորտի մասնագետներին վերամասնագիտանալու հնարավորությունն ընձեռելու միջոցով,
· ոլորտի ընկերությունների բիզնես կարողությունների զարգացմանն ուղղված ծրագրերի իրականացում։ 
6. Իրավական ակտը մշակող մարմինը.
Սույն իրավական ակտը մշակվել է ՀՀ բարձր տեխնոլոգիական արդյունաբերության նախարարության կողմից:
7․ Իրավական ակտի ընդունման արդյունքում ակնկալվող արդյունքը.
Նախագծի ընդունման արդյունքում ակնկալվում է նպաստել Հայաստանի Հանրապետությունում բարձր տեխնոլոգիաների ոլորտի զարգացմանը և տարածաշրջանային երկրների համեմատ գործունեության իրականացման մրցունակ միջավայրի ձևավորմանը։
